
ÇELËSI I ZGJIDHJES

TEZA 18 - PROCEDURË PENALE
I. Shënoni me “V” ose “G” përgjigjen e vërtetë ose të gabuar (çdo përgjigje e saktë – 1 pikë, gjithsej 5 pikë).

1. G – Padia civile në procesin penal mund të ngrihet përderisa nuk ka përfunduar shqyrtimi gjyqësor.

2. V – Gjykata merr vendim pafajësie edhe në rastin kur shkaku që e shuan veprën penale është i dyshimtë;

3. G – I pandehuri, i cili pasi është paraqitur, largohet nga salla, konsiderohet i pranishëm, edhe në mungesë të mbrojtësit.

4. V – Heqja dorë me afat nga e drejta e ankimit është e pavlefshme.

5. G – Pasi i është dhënë fund shqyrtimit gjyqësor, në asnjë rast nuk mund të merren prova të reja.

II. Vendosni shenjën “+” ose “x” tek alternativa e saktë (çdo përgjigje e saktë - 2 pikë; gjithsej – 10 pikë)

1. Lidhur me sekretin e hetimeve paraprake nuk është i vërtetë pohimi:

· Publikimi, qoftë edhe i pjesshëm, i akteve sekrete është i ndaluar;

· Aktet josekrete lejohen të publikohen, por pasi të kenë përfunduar hetimet paraprake;

· Në raste të veçanta, gjykata mund të lejojë publikimin e gjeneraliteteve të të miturit;

· Prokurori mund të vendosë ruajtjen e sekretit edhe pas përfundimit të hetimeve;

· Aktet e hetimeve janë sekrete përderisa viktima nuk është njohur me to.

2. Lidhur me aktet e procesit penal, nuk është i vërtetë pohimi:

· Aktet e kryera gjatë seancës gjyqësore dokumentohen nëpërmjet regjistrimit audio/audioviziv, por vetëm kur ka mundësi teknike;

· Nëpërmjet regjistrimit audio/audioviziv mund të dokumentohet edhe çdo akt tjetër, i kryer gjatë hetimeve paraprake;

· Regjistrimi i seancës gjyqësore bëhet nga sekretari gjyqësor, i cili udhëzohet dhe mbikëqyret nga kryetari i trupit gjykues;

· Në asnjë rast procesverbali nuk mund të mbahet në mënyrë të përmbledhur, me shtypshkrim ose me dorëshkrim;

· Siglimi nga kryetari i trupit gjykues nuk është kusht për vlefshmërinë e procesverbalit të mbajtur në mënyrë të përmbledhur. 

3. I pandehuri në një procedim të lidhur lejohet të dëshmojë në cilësinë e dëshmitarit:

· Kur akuza ndaj tij është pushuar;

· Kur është deklaruar i pafajshëm me vendim të formës së prerë;

· Kur është dënuar me vendim penal të formës së prerë;

· Kur është gjykuar sipas gjykimit me marrëveshje për pranimin e fajësisë dhe caktimin e dënimit;

· Kur çështja në ngarkim të tij është pushuar.

4. Është i detyruar që të dëshmojë në procesin penal:

· Bashkëshorti për faktet e mësuara nga i pandehuri gjatë jetës bashkëshortore;

· Ish-bashkëjetuesi i të pandehurit, për fakte të mësuara nga i pandehuri gjatë bashkëjetesës;

· Fëmija i të pandehurit, kur nëna e tyre ka paraqitur kallëzim ndaj të pandehurit;

· Bashkëshorti që ka zgjidhur martesën, për faktet e mësuara nga i pandehuri gjatë jetës bashkëshortore;

· Fëmija i birësuar nga i pandehuri.

5. Lidhur me marrjen e procesverbaleve të provës të procedimeve të tjera, është i vërtetë pohimi:
· Mund të përdoren në shqyrtimin gjyqësor vetëm me pëlqimin e të pandehurit;

· Lejohet të merren vetëm ato procesverbale që kanë të bëjnë me sigurimin e provës gjatë hetimeve paraprake;

· Mund të përdoren kundër të pandehurit, edhe kur gjatë marrjes në pyetje nuk ka qenë i pranishëm mbrojtësi i tij;

· Marrja e deklarimeve të të pandehurit lejohet në çdo rast;

· Palët nuk kanë të drejtë të kërkojnë pyetjen e personit, dëshmia e të cilit është dhënë në një procedim tjetër.

III. Pyetje konceptuale (2 pyetje, 10 pikë)

1. Cilat janë rregullat për pyetjen në seancë gjyqësore të të miturit nën moshën 14 vjeç? (5 pikë)

Për pyetjen në seancë të të miturit nën 14 vjeç, zbatohen këto rregulla (shih nenin 361/a, pikat 1&3 të KPP):

a- pyetja e të miturit nuk bëhet drejtpërdrejt nga palët ose nga gjyqtari, por nëpërmjet një psikologu, edukatori ose ndonjë eksperti tjetër. Por, me kërkesë të palëve ose kryesisht, gjykata mund të vendosë që i mituri të pyetet nga gjyqtari, në prani të ekspertit;

b- pyetja bëhet në mjedin ku ndodhet i mituri, jo në sallën e gjyqit. Kur është e mundur, mund të bëhet lidhja audiovizive me sallën e gjyqit;

c- prindërit ose kujdestari mund të lejohen të jenë të pranishëm gjatë marrjes në pyetje, kur kjo prani nuk dëmton interesat e të miturit ose gjykimin;

ç- rimarrja në pyetje mund të lejohet, si përjashtim, vetëm në raste të veçanta;

d- nuk zbatohet rregulli i zakonshëm për paralajmërimin për detyrimin dhe përgjegjësinë ligjore që dëshmitari ka për të thënë të vërtetën.

2. Cilat janë rregullat që duhen zbatuar kur lind nevoja të kryhet sekuestrimi i një llogarie bankare? Cili është parakushti që duhet plotësuar dhe a mund të kryhet akti nga OPGJ, me nismën e tij? (5 pikë)

Sekuestrimi i një llogarie bankare kryhet, si rregull, vetëm pasi të jetë dhënë një vendim lejues nga gjykata. Por, në raste të ngutshme, vendimi i sekuestrimit mund të merret nga prokurori.

Parakushti është që të ketë arsye të bazuara për të menduar se llogaria bankare ka lidhje me veprën penale; nuk ka rëndësi nëse llogaria nuk i përket të pandehurit ose është çelur në emër të një personi tjetër.

OPGJ nuk lejohet ta kryejë aktin e sekuestrimit me nismën e tij.

(shih nenet 210.1. dhe 203.2 të KPP)

IV. Pyetje krahasuese (15 pikë)

1. Cili është dallimi mes “akuzës për një fakt të ri penal” dhe “akuzës për një vepër tjetër”? Ilustrojeni përgjigjen tuaj me anën e një shembulli.

Me “akuzë për një vepër (penale) tjetër”, kuptohet situata kur fakti objekt akuze, në të gjithë elementët e tij përbërës (koha, vendi, rrethanat, lidhja shkakësore), nuk ndryshon, por ai përmban edhe një vepër penale tjetër, e cila nuk është përmendur në akuzën e ngritur nga prokurori. Për shembull, i pandehuri akuzohet vetëm për krimin e vrasjes; por, ndonëse vrasja është kryer me armë zjarri, ndaj tij nuk është ngritur akuzë për mbajtjen e armës pa lejen e organeve kompetente. Fakti penal nuk ndryshon, por ai përmban përveç vrasjes dhe një vepër penale tjetër, mbajtjen e armës luftarake pa leje, për të cilin duhej të ishte ngritur akuzë.

Me “akuzë për një fakt të ri penal” kuptohet situata kur përveç faktit për të cilin është ngritur akuzë, del edhe një fakt tjetër, i ri, që përbën vepër penale të mëvetësishme, e cila ndiqet kryesisht dhe për të cilin prokurori nuk ka ngritur akuzë. Për shembull, i pandehuri akuzohet për vjedhje, ndërkohë që nga shqyrtimi gjyqësor del se, në një rast, ka kryer edhe hedhje në qarkullim të kartmonedhave të falsifikuara. Ky i fundit është një fakt penal i ri, që nuk ka lidhje me faktin e vjedhjes.

V. Pyetje zhvilluese (10 pikë).

1. Cili është kuptimi i sigurimit të dëshmisë si provë dhe në cilat raste zbatohet ai? Cila është gjykata e caktuar me ligj që duhet të procedojë me marrjen e dëshmisë? Cili është rregulli që lejon përdorimin e saj në shqyrtimin gjyqësor?

Instituti i sigurimit të dëshmisë si provë në procesin penal ka kuptimin e marrjes së saj të parakohshme, në fazën e hetimeve paraprake ose në seancë paraprake, pa pritur që ajo të merret, sikurse ndodh zakonisht, në fazën e shqyrtimit gjyqësor të çështjes.

Këtë mënyrë procedimi e diktojnë arsye të ngutshme dhe kjo mund të ndodhë në rastet kur ka arsye të bazuara për të  menduar se (neni 316.1, shkronjat a) dhe b) të KPP):

a- personi nuk mund të pyetet në shqyrtimin gjyqësor për shkak sëmundjeje;

b-  personi nuk mund të pyetet në shqyrtimin gjyqësor për shkak të ndonjë pengese serioze;

c- personi mund të jetë objekt dhune ose kanosjeje me qëllim që të mos bëjë dëshmi ose të bëjë dëshmi të rreme;

ç- personit mund t’i jetë premtuar për t’i dhënë para ose përfitime të  tjera, me qëllim që të mos bëjë dëshmi ose të bëjë dëshmi të rreme.

Gjykata e caktuar me ligj për marrjen e dëshmisë është gjykata që do të shqyrtojë çështjen në themel (neni 321.3). Ky rregull dikton që, pasi vendoset marrja e dëshmisë, të hidhet shorti për caktimin e gjykatës që do të procedojë me marrjen e dëshmisë. Si përjashtim nga rregulli, prova mund të merret edhe nga gjykata e vendit ku duhet të merret prova (kur është e ndryshme nga gjykata kompetente), por vetëm me delegim të posaçëm të gjykatës kompetente të themelit (neni 320.4).

Dëshmia e siguruar paraprakisht mund të përdoret vetëm ndaj të pandehurve, të cilët janë përfaqësuar nga mbrojtësit (e zgjedhur ose të caktuar) në seancën e marrjes së saj (neni 322.1)

